
[ਗੀਤ




ਮਾਲਣੇ! ਗੁੰਦ ਕੇ ਲਿਆ ਦੇ ਹਾਰ।—ਟੇਕ}} 



੧.ਪ੍ਰੇਮ ਬਗ਼ੀਚਾ, ਕੋਮਲ ਕਲੀਆਂ,

ਕੁਦਰਤ ਦੀ ਗੋਦੀ ਵਿਚ ਪਲੀਆਂ, 

ਧੁਰ ਦਰਗਾਹੋਂ ਵੰਡਣ ਚਲੀਆਂ,

ਸੇਵਾ ਦੀ ਮਹਿਕਾਰ।ਮਾਲਣੇ! ਗੁੰਦ ਕੇ ਲਿਆ ਦੇ ਹਾਰ। 



੨.ਮਹਿਕ ਦੇ ਅੰਦਰ ਰਮਜ਼ ਉਚੇਰੀ, 

ਇਹ ਦੁਨੀਆਂ ਫੁੱਲਾਂ ਦੀ ਢੇਰੀ,

ਮਹਿਕ ਲੁਟਾ ਕੇ ਸੁਕ ਸੜ ਜਾਣਾ,

ਕਰ ਕਰ ਪਰ-ਉਪਕਾਰ।ਮਾਲਣੇ! ਗੁੰਦ ਕੇ ਲਿਆ ਦੇ ਹਾਰ। 



੩.ਸਾਈਂ ਦਾ ਸਦਕਾ ਜਗ ਵਿਚ ਆਈਆਂ, 

ਸਾਈਂ ਨੇ ਸੇਵਾ ਹੇਤ ਬਣਾਈਆਂ,

ਕਰ ਲੈ ਬੰਦਿਆ ਨੇਕ ਕਮਾਈਆਂ,

ਮਾਨੁਖ ਜਨਮ ਸੁਆਰ।ਮਾਲਣੇ! ਗੁੰਦ ਕੇ ਲਿਆ ਦੇ ਹਾਰ।



੪.ਚਾਤ੍ਰਿਕ ਲਗ ਜਾ ਸੇਵਾ ਦੀ ਕਾਰੇ,

ਵੰਡ ਸੁਟ ਜੀਵਨ ਦੇ ਫੁਲ ਸਾਰੇ, 

ਪਹੁੰਚ ਸਕੇਂ ਜੇ ਦੂਰ ਕਿਨਾਰੇ, 

ਬੇੜਾ ਹੋ ਜਾਏ ਪਾਰ।ਮਾਲਣੇ! ਗੁੰਦ ਕੇ ਲਿਆ ਦੇ ਹਾਰ।

